
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo: 03.06.2022. godine

ZAVOD ZDRAVSTVENOG OSIGURANJA I REOSIGURANJA

FEDERACIJE BOSNE I HERCEGOVINE
ul. Trg heroja br. 14
71000 Sarajevo
PREDMET:  Uvid u liste čekanja za osiguranike na lijekove, koji se nabavljuju iz sredstava
                        Zavoda, od strane Ureda za reviziju institucija u FBiH, mišljenje - dostavlja se
VEZA:           Vaš akt broj: 01/D-01-2-1874-1/2022  od 16.05.2022. godine 
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je akt, broj i datum veze, u kojem se navodi da se Ured za reviziju institucija u Federaciji Bosne i Hercegovine (u daljem tekstu: Ured), obratio Zavodu zdravstvenog osiguranja i reosiguranja Federacije Bosne i Hercegovine (u daljem tekstu: Zavod) sa zahtjevom za dostavljanje listi čekanja za osiguranike na lijekove koji se nabavljuju iz sredstava Zavoda. Predmetne liste sadrže sljedeće podatke: redni broj, prezime i ime, jedinstveni matični broj (JMB), konzilij zdravstvene ustanove koji je dao preporuku za liječenje, mjesto prebivališta, kanton, zavod zdravstvenog osiguranja kojem pacijent pripada, datum uvrštavanja na listu, te broj bodova prema procjeni zdravstvenog stanja pacijenta, stepenu hitnosti, dužini čekanja i dr.
U aktu veze, pozivate sa na odredbe relevantnih zakona i podzakonskih akata i to: Zakon o reviziji („Službene novine Federacije FBiH“ broj: 22/06), Zakon o zdravstvenom osiguranju („Službene novine Federacije FBiH“ broj:30/97, 07/02, 70/08, 48/11 i 36/18), Zakon o pravima, obavezama i odgovornostima pacijenata („Službene novine Federacije FBiH“ broj:40/10), Zakon o evidencijama u oblasti zdravstva („Službene novine Federacije FBiH“ broj:37/12),Pravilnik o bližim kriterijima za izbor lijekova, postupku i načinu izrade Liste lijekova Fonda solidarnosti Federacije BiH, kao i korištenju lijekova sa Liste lijekova Fonda solidarnosti Federacije BiH („Službene novine Federacije FBiH“ broj: 36/11, 60/12 i 82/14), Odluka o Listi lijekova Fonda solidarnosti Federacije BiH („Službene novine Federacije FBiH“ broj: 47/19 i 90/19), te druge podzakonske akte.
Na kraju navodite:„Imajući u vidu navedeno, molim da nam u kontekstu gore navedenih zakona odgovorite da li možemo nesmetano dati na uvid liste čekanja Uredu za reviziju institucija u Federaciji Bosne i Hercegovine, koje sadrže lične podatke o pacijentima i njegovom zdravstvenom stanju, te koji kao takvi spadaju u podatke za koje se jamči njihova tajnost, odnosno predstavljaju službenu tajnu.“
U vezi sa naprijed navedenim, a na osnovu člana 40. stav (2) tačka g) Zakona o zaštiti ličnih podataka, daje se

M I Š LJ E NJ E
Zakon o zaštiti ličnih podataka („Službeni glasnik BiH”, br. 49/06, 76/11 i 89/11), (u daljem tekstu: Zakon) je opšti propis koji reguliše obradu i zaštitu ličnih podataka, a primjenjuje se na lične podatke koje obrađuju svi javni organi, fizička i pravna lica, osim ako posebnim zakonom nije propisano drugačije. 

U skladu sa članom 3. Zakona: 

· „lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, 
· kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa; 
· „treća strana je bilo koje fizičko ili pravno lice, javni organ, agencija ili bilo koje drugo tijelo, osim nosioca podataka, kontrolora, obrađivača i lica koja su pod direktnom nadležnošću kontrolora ili obrađivača, ovlašteni da obrađuju podatke;“
· posebne kategorije podataka su svi lični podaci koji otkrivaju:  
a)    rasno porijeklo, nacionalno ili etničko porijeklo, političko mišljenje ili stranačku  pripadnost, ili članstvo u sindikatima, religijsko, filozofsko ili drugo uvjerenje, zdravstveno stanje, genetski kod, seksualni život;  
b)    krivične presude;  
c)    biometrijske podatke.“  
U skladu sa navedenim definicijama Zavod je kontrolor koji, kao posebnu kategoriju ličnih podataka, obrađuje zdravstvene podatke osiguranika sa liste čekanja za lijekove koji se nabavljaju iz sredstava Fonda, dok je Ured treća strana koja se obratila sa zahtjevom za dostavljanje podataka.
Zakon je članom 17. regulisao davanje ličnih podataka trećoj strani, Prema odredbama ovog člana, kontrolor je dužan provesti postupak ocjene osnovanosti konkretnog zahtjeva i u skladu s takvom ocjenom dati tražene podatke ili odbiti zahtjev. Pravni osnov za davanje ličnih podataka može biti prvenstveno utvrđen javni interes, a potom zakonom utvrđena nadležnost ili zakonit interes treće strane.

Propisani pravni osnovi nisu postavljeni kumulativno, što znači da je dovoljno postojanje jednog od tih osnova za davanje ličnih podataka trećoj strani.

Kontrolor će, po svakom podnesenom zahtjevu, ocijeniti jesu li ili nisu ispunjeni naprijed navedeni uslovi za dostavu podataka.

Zdravstveno stanje, kao posebna kategorija ličnih podataka, obrađuje se u skladu sa članom 9. Zakona. U stavu (1) navedenog člana Zakona, zabranjena je obrada posebnih kategorija ličnih podataka, osim izuzetaka propisanih u stavu (2) istog člana Zakona, kojim je u tački g), regulisano da je obrada posebne kategorije ličnih podataka dozvoljena ako je to od posebnog javnog interesa ili u drugim slučajevima propisanim zakonom. U ovim slučajevima zakon mora sadržavati konkretne odredbe o adekvatnim mehanizmima zaštite.
Prema Zakonu o reviziji institucija u Federaciji Bosne i Hercegovine, između ostalog, propisano je koje vrste revizija se vrše, međunarodni standardi po kojima se provodi revizija kao i povjerljivost informacija.  S obzirom na veoma široka ali uopšteno propisana ovlaštenja Ureda, revizore bi prethodno trebalo upoznati sa propisima koji se odnose na podatke o zdravstvenom stanju pacijenata te zahtijevati da se isti izjasne o neophodnosti uvida u liste čekanja osiguranika za lijekove koje finasira Zavod, u svrhu provođenja revizije.
Radi boljeg razumijevanja navedenog, ukazujemo da je zaštita ličnih podataka obuhvaćena članom 8. Evropske konvencije o ljudskim pravima i osnovnim slobodama, koji određuje poštivanje privatnog i porodičnog života, doma i prepiske, naglašava značaj vladavine zakona u demokratskom društvu, a posebno spriječavanja proizvoljnog miješanja u prava iz Konvencije. Svaka obrada ličnih podataka je ograničenje privatnosti a da bi bila zakonita prema članu 8. stav 2. Konvencije moraju biti ispunjena tri uslova:

· da je propisana zakonom

· da se vrši u jednom od legitimnih ciljeva

· da je neophodna u demokratskom društvu  
„Neophodnost u demokratskom društvu“ prema stanovištu Evropskog suda za ljudska prava  pretpostavlja vaganje suprostavljenih interesa u cilju utvrđivanja da li je ograničenje garantovanih prava opravdano i u skladu sa Konvencijom. „Neophodnost“ prema tom stavu znači – hitno društveno potrebno i da ograničenje prava mora biti srazmjerno cilju kome se teži što obavezuje nacionalne vlasti da moraju primijeniti metod koji je najmanje restriktivan u odnosu na pravo privatnosti. „Proporcionalnost“ se u kontekstu analize neophodnosti u demokratskom društvu javlja kao test u kojem se ispituje da li je restriktivna mjera srazmjerna legitimnom cilju kojem se teži, da li postoji goruća socijalna potreba za takvu restrikciju te da li su razlozi koji su dati relevantni i dovoljni.
Zavod će, ukoliko utvrdi postojanje pravnog osnova za obradu posebne kategorije ličnih podataka, odlučiti u kojoj mjeri i obimu će omogućiti obradu ličnih podataka osiguranika sa liste čekanja za lijekove koji se nabavljaju iz sredstava Zavoda, odnosno, dostaviti samo one podatke osiguranika koji su neophodni Uredu u svrhu vršenja finansijske revizije.
S poštovanjem,       
Dostavljeno:







D I R E K T O R                                                                                                                                        
 - naslovu,                                                                                         
                                                                                                                             
 - spis predmeta 
                                                                    dr. Dragoljub Reljić 
Sarajevo-Сарајево, Dubrovačka broj 6 – Дубровачка број 6  

